Ishte ditë e nxehtë vere dhe qejfin po e bënim mullar. 

Të futur në ujin e ftohtë të lumit Shadicë disa ndiqnin njëri-tjetrin, të tjerët zhyteshin thellë deri tek shtrati i shtruar me zhavorr dhe befas nxirnin kokën disa hapa më tej, atje ku nuk e priste askush. Të tjerët kacavareshin mbi degët e shelgut të vjetër të varura deri mbi lumë, i qepeshin trungut të tij dhe degë më degë, si të ishin indianë të vërtetë, sa të hapësh e të mbyllësh sytë gjendeshin në majën e shelgut.

– Hej, hapuni! – thërrisnin që atje.

Ata që ishin në mesin e lumit largoheshin për t'i lënë vend të lirë atij që do hidhej nga maja. Ai maste edhe një herë vendin ku do hidhej kokëngulthi. Shkëpuste duart nga degët e shelgut dhe me kokë poshtë e këmbët përpjetë këputej e binte si shpend peshkngrënës mbi ujin e gjelbër të lumit. 

– Bëlldum! – dëgjohej shungullima dhe uji ngrihej i shkumbëzuar me mijëra flluska të bardha.

Dhjetë hapa më poshtë, atje ku uji qetësohej nga vorbullimat e zhytjeve, të ulur mbi bregun e lumit, përgjonin pranë kavanozëve të lidhur me spango dhe të kredhur në ujë E Premtja e Gjysmë, Çizmja dhe Teli Nuk e Di, më të mëdhenjtë peshkatarë në gjithë Lagjen Brazil. 

